
Sraith Idirphléití maidir le hOileán 

Comhroinnte:  

Ionadaíocht ar oileán na hÉireann sna Meáin 

Réamhrá 

An tsraith Idirphlé maidir le hOileán Comhroinnte 

Tá idirphlé ionchuimsitheach le gach pobal agus traidisiún polaitíochta ina ghné lárnach den 

tionscnamh Oileán Comhroinnte ón Rialtas. 

Le dhá bhliain anuas, thug an tsraith Idirphlé maidir le hOileán Comhroinnte níos mó ná 2,500 

saoránach agus ionadaí sibhialta le chéile chun plé a dhéanamh faoi mar is féidir le comhoibriú agus 

idirghníomhú cuidiú le haghaidh a thabhairt ar dhúshláin mar aon le deiseanna a bhaineann leis an 

oileán ar fad agus atá ceangailte leis a thapú. 

Leis an tsraith Idirphlé, féachadh le réimse taithí agus dearcaidh chomh leathan agus is féidir a chur 

san áireamh, lena n-áirítear guthanna nach ndearnadh dóthain ionadaíochta orthu go traidisiúnta sa 

Phróiseas Síochána, amhail guth na mban, guth na ndaoine óga agus guth na bpobal mionlach eitneach 

ar an oileán. 

Tríd an tsraith Idirphlé, tá an Rialtas ag éisteacht le tuairimí daoine maidir le réimse ábhar imní 

coiteanna, faoin mbealach is féidir linn oibriú ar fud pobal agus teorainneacha ar bhealaí praiticiúla 

agus fiúntacha ar mhaithe le todhchaí chomhroinnte. 

Tá tuarascálacha agus buaicphointí ón tsraith Idirphlé maidir le hOileán Comhroinnte ar fáil ar líne 

anseo. 

Ionadaíocht ar oileán na hÉireann sna Meáin 

Tionóladh Idirphlé maidir le hOileán Comhroinnte i dtaca le hIonadaíocht ar oileán na hÉireann sna 

Meáin an 24 Aibreán 2023, a reáchtáladh sa Lárionad Coinbhinsiúin, Baile Átha Cliath.  

Bhí breis agus 150 ionadaí den tsochaí shibhialta, lenar áiríodh iriseoirí, eagraíochtaí meán, acadóirí, 

an rialtas agus ionadaithe polaitíochta ón Tuaisceart agus ón Deisceart páirteach.  

Ba é Kevin Rafter, Lán-Ollamh sa Chumarsáid Pholaitíochta, a rinne modhnóireacht ar an Idirphlé, agus 

bhí dhá dhíospóireacht phainéil i gceist leis.  

Le linn an chéad seisiúin, rinneadh iniúchadh ar an ionadaíocht a dhéantar ar oileán na hÉireann sna 

meáin agus ar an méid a baineadh amach agus nár baineadh amach ina leith sin; ar an mbealach a 

chuirtear pobail, réigiúin agus saincheisteanna polaitíochta agus sóisialta éagsúla i láthair sna meáin 

agus ar na meáin shóisialta; agus faoin dóigh a n-imríonn sé sin tionchar ar dhíospóireachtaí 

polaitíochta agus poiblí.   

Sa dara seisiún, caitheadh súil ar earnáil na meán ar fud an oileáin, agus go háirithe ar an staid reatha 

agus ar an acmhainn chun líonraí, eagrúchán agus comhoibriú trasteorann níos fearr a fhorbairt i 

gcúrsaí nuachta agus sna meáin eile, ag féachaint ó Thuaidh/ó Dheas agus Soir/Siar. 

Leis an tuarascáil seo, leagtar amach na príomhthéamaí agus na príomh-shaincheisteanna a cuireadh 

in iúil le linn an Idirphlé chun cuidiú le bonn eolais a chur faoin tionscnamh Oileán Comhroinnte ón 

Rialtas a fhorbairt tuilleadh agus chun cur le plé níos leithne faoi mar a dhéanaimid oileán na hÉireann 

a chomhroinnt sa lá atá inniu ann agus amach anseo. 

  

https://www.gov.ie/en/publication/3eb3c-shared-island-dialogues/

Tuarascáil: Idirphlé maidir le hOileán Comhroinnte i dtaca le hIonadaíocht ar Oileán na hÉireann 

sna Meáin 

Forléargas: Tháinig líon téamaí barrthábhachtacha chun cinn le linn an Idirphlé:  

• Téama láidir i bPainéal 1 ab ea an deis mhór chun ionadaíocht níos fearr a dhéanamh ar 

eispéiris agus tuairimí ó phobail éagsúla ar fud an dá dhlínse ar an oileán, i ndioscúrsa na 

meán.  

 

• I bPainéal 1 tarraingíodh aird ar an gclaonadh atá sa chlúdach nuachta faoin dlínse eile ar an 

oileán a bheith dírithe go mór ar pholaitíocht, agus go bhféadfaí díriú níos mó ar 

shaincheisteanna eile a théann i gcion ar shaol daoine agus ar shaincheisteanna a léiríonn an 

t-athrú atá tagtha ar an tsochaí, ó Thuaidh agus ó Dheas, agus go bhfuil an tsochaí éirithe níos 

ilghnéithí le blianta anuas. Tugadh faoi deara gur minic gurb iad na tuairimí is diongbháilte, is 

conspóidí nó is deighiltí is mó a chuirtear i láthair sna meáin, cé nach mbíonn siad sin 

ionadaíoch ar an bpobal ar an iomlán i dTuaisceart Éireann tríd is tríd. 

 

• Tugadh faoi deara go bhfuil an dóigh a bhfaigheann glúnta óga nuacht ag athrú mar gheall ar 

na meáin shóisialta, agus gur tapúla a scaiptear bréagfhaisnéis agus nuacht dhiúltach. 

D’fhéadfadh sé a bheith deacair ag daoine óga idirdhealú a dhéanamh idir fothram agus 

nuacht, go háirithe i gcomhthéacs iomaíoch. Cuireadh in iúl go bhfuil gá le litearthacht sna 

meáin a mhúineadh i scoileanna ó Thuaidh agus ó Dheas araon. 

 

• Measadh go raibh riosca ar ‘ghettoization’ i dtomhaltas na meán ag baint leis an aistriú ó na 

meáin thraidisiúnta chuig na meáin shóisialta agus daoine aonair nó pobail ach go háirithe ag 

teacht go príomha ar ábhar a bhfuil dearcadh ar leith ag baint leis, a d’fhéadfadh amhras ar 

ghrúpaí eile agus braistint ar choinbhleacht idir pobail a chothú. Is ábhar imní é seo ar fud na 

cruinne, go háirithe i sochaithe deighilte. 

 

• Chomh maith leis sin, tarraingíodh aird ar easpa éagsúlachta sna meáin mar ábhar imní le linn 

an dá sheisiún painéil, agus leagadh béim ar an ngá atá le níos mó ionadaíochta a dhéanamh 

ar mhionlaigh eitneacha i seomraí nuachta agus in aschuir na meán araon. Léiríonn taighde go 

dtacaítear sa mheántéarma leis an sciar lucht féachana a mhealladh agus a choinneáil trí 

chlúdach a chur ar fáil ina dtugtar léiriú níos fearr ar éagsúlacht an phobail. 

 

• Aithníodh srianta maoinithe ó Thuaidh agus ó Dheas araon mar dhúshlán geilleagrach 

d’earnáil na meán ó thaobh clúdach, tuairisciú agus comhoibriú trasteorann a mhéadú. 25 

bliain ó shin, an tráth a síníodh Comhaontú Aoine an Chéasta, measadh tuairisciú agus 

comhoibriú trasteorann sna meáin nuachta a bheith ar bun ar bhonn níos forleithne. Bhí 

scéimeanna maoinithe ann chun tacaíocht a chur ar fáil, ach níor leanadh díobh sin agus 

chuaigh roinnt idirghníomhaíochtaí in éag.  Leag an dá phainéal béim ar spéis a bheith ag an 

lucht féachana sa dá dlínse i gcoitinne i gclúdach ón Tuaisceart agus ón Deisceart araon agus 

go bhféadfaí bealach éigin a fháil chun aghaidh a thabhairt ar an bhfadhb mhaoinithe.      

 

• Tharraing painéal 2 aird ar an deis atá ar fáil le haghaidh idirghníomhaíocht agus comhoibriú 

trasteorann níos mó idir iriseoirí óga agus mic léinn iriseoireachta, ar trí sin a bhféadfaí bonn 

a chur ar fáil d’idirghníomhaíochtaí ar feadh a ngairme. Go minic, ní smaoiníonn iriseoirí chun 

cinn ar dheiseanna gairme sa dlínse eile. Moladh comhdháil don oileán ar fad le haghaidh mic 

léinn iriseoireachta mar bhealach chun naisc a chothú. 

 

• Tá roinnt comhoibriú idirghníomhaithe trasteorann ar siúl, ach d’fhéadfaí i bhfad níos mó a 

dhéanamh, i bhfianaise chomh suntasach agus atá gníomhaíochtaí maidir leis an athrú aeráide 

agus go dtéann sé seo i bhfeidhm ar an dá chuid den oileán ar an mbealach céanna den chuid 

is mó.  

Painéal 1: Ionadaíocht ar an oileán sna meáin – an méid a baineadh agus nár baineadh amach 

Ba é Kevin Rafter a rinne modhnóireacht ar an bpainéal seo ar a raibh na painéalaithe seo a leanas 

páirteach 

➢ Pat Leahy, Eagarthóir Polaitíochta, Irish Times 

➢ Susan McKay, Ombudsman an Phreasa  

➢ Ben Lowry, Eagarthóir, Belfast News Letter 

➢ Razan Ibraheem, Iriseoir & Gníomhaí 

➢ Steven McCaffrey, Social Change Initiative 

  Teachtairí Barrthábhachtacha: 

• Phléigh an painéal an tionchar a imríonn struchtúr na meán in Éirinn agus i dTuaisceart Éireann 

ar ionadaíocht a dhéanamh ar shaincheisteanna polaitíochta agus sóisialta i dtéarmaí 

trasteorann. Bhí éagsúlachtaí sna meáin a braitheadh a bheith níos mó ná in earnálacha eile, 

amhail na hEalaíona, a bhfuil idirghníomhaíocht agus malartú níos fearr ar fud an oileáin ag 

baint leo. Cé go bhfuil dea-chleachtas maith i gceist sna meáin maidir le clúdach trasteorann, 

níl aon ghnáthchlúdach ná clúdach mion ar an saol sa dá chuid den oileán.  

 

• Dearcadh traidisiúnta is ea go bhfuil ‘an Tuaisceart’ ina ábhar neamhspéise don lucht féachana, 

agus dá bharr sin, go bhfuil sé ina ábhar neamhspéise d’eagarthóirí in Éirinn agus sa Bhreatain 

araon. Mar sin féin, fianaise ar threocht eile faoi láthair ab ea an tóir a bhí ar an tsraith ARINS 

ón Irish Times maidir le dearcthaí ó Thuaidh agus ó Dheas: Cuirtear spéis mhór i scéalta ón 

Tuaisceart uaireanta (agus vice versa), braitheann spéis an léitheora ar an gcur chuige.  

 

• Féadann sé a bheith níos deacra tuairisciú ar bhonn trasteorann, mar gheall ar an ngá atá le 

comhthéacs agus cúlra breise a chur ar fáil laistigh de líonta focal teoranta. Chomh maith leis 

sin, tá easpa tuisceana sa Deisceart ar an dóigh go bhfuil sochaí Thuaisceart Éireann ag 

téarnamh ó choimhlint i gcónaí mar aon le heaspa tuisceana ar na comhthéacsanna iomaíocha 

polaitíochta agus sóisialta ansin.  

 

• Maidir le clúdach na meán Tuaisceartach ar an Deisceart, rinneadh plé ar dhearcthaí 

aontachtacha. Tugadh le fios go bhfuil claonadh ag an dearcadh aontachtach traidisiúnta a 

bheith míshuaimhneach faoi chlúdach leathan faoin Deisceart, a mheastar é bheith mar 

‘Capall Adhmaid na Traí’ nó ina ‘fána sciorrach’ i dtreo Éire aontaithe. Tugadh tuairim 

mhalartach go bhfuil an easpa clúdaigh ar scéalta in Éirinn ina léiriú ar dhearcadh aontachtach 

nach bhfuil tábhacht faoi leith ag baint leo mura bhfuil tionchar á imirt ar Thuaisceart Éireann. 

Ba chóir naimhdeas roimh an Deisceart nó roimh chlúdach a bhfuil leas trasteorann ag baint 

leis a bheith mar léamh air seo. 

 

• Cuireadh in iúl go bhfuil gá lena aithint gur minic a chuirtear i láthair go feiceálach sna meáin 

na tuairimí is diongbháilte, is conspóidí nó is deighiltí, cé nach mbíonn siad sin ionadaíoch ar 

an bpobal ar an iomlán i dTuaisceart Éireann tríd is tríd. D’fhéadfadh sé seo tionchar diúltach 

a imirt ar an dinimic pholaitíochta agus phobail. Bhí na painéalaithe soiléir faoi nár chóir go 

dtacódh iriseoireacht le tionscadail pholaitíochta áirithe nó a bheith ag ailíniú go huathoibríoch 

le téamaí nuachta réamhshocraithe. Ba chóir go mbeadh luachanna agus caighdeáin áirithe 

mar bhonn eolais fúithi áfach, (trédhearcacht, fírinne, cruinneas), gan bheann ar an téama 

nuachta faoina dtugtar.  

• I gcomhthéacs staid dhúshlánach gheilleagrach na meán nuachta, tá ábharthacht faoi leith ag 

baint le spéis léitheoirí. Chomh maith leis sin, i bhfianaise srianta ar acmhainní do na meáin 

thraidisiúnta, leagtar níos mó béime ar thráchtaireacht seachas ar thuairisciú agus 

iriseoireacht iniúchta.  

 

• Measadh go raibh riosca ar  ‘ghettoization’ i dtomhaltas na meán ag baint leis an aistriú ó na 

meáin thraidisiúnta chuig na meáin shóisialta agus daoine aonair nó pobail ach go háirithe ag 

teacht ar ábhar a bhfuil dearcadh ar leith ag baint leis, a d’fhéadfadh amhras ar ghrúpaí eile 

agus braistint ar choinbhleacht idir pobail a chothú. Is ábhar imní é seo ar fud na cruinne, go 

háirithe i sochaithe deighilte.  

 

• Tarraingíodh aird ar easpa éagsúlachta sna meáin ó thaobh ionadaíochta de sna seomraí 

nuachta agus sa chlúdach nuachta araon a bheith mar ábhar imní mór atá ina chúis le cuir i 

láthair chlaonta. Chomh maith leis sin, tá sé de nós ag an gclúdach a bheith dírithe go mór ar 

dhíospóireachtaí agus deighiltí polaitíochta, a cheileann an dóigh go bhfuil an tsochaí agus 

pobail ag athrú agus ag éirí níos ilghnéithí. Ba chóir ionadaíocht níos fearr a dhéanamh ar 

ghuthanna agus blasanna neamh-‘Éireannacha’. Ina theannta sin, léiríonn taighde go bhfuil 

scéalta ina léirítear ilghnéitheacht na sochaí ina gcuidiú ag seomraí nuachta lucht féachana a 

mhealladh agus a choinneáil.   

 

• Chomh maith leis sin, phléigh an painéal litearthachta sna meáin, maidir le hábhar ar na meáin 

shóisialta go háirithe. Tugadh faoi deara gur gné bhunúsach a bhaineann le hiriseoirí go 

mbíonn siad ag iarraidh scéalta a chur i láthair go cruinn; cheistigh roinnt painéalaithe cé 

chomh mór is atá bréagnuacht ina fadhb mhór ar an oileán. 

 

• Mar sin féin, bhí dearcadh coiteann ann go bhfuil litearthacht sna meáin ina scil ríthábhachtach 

ba cheart a bheith ag gach duine, go háirithe daoine óga a úsáideann ábhar nuachta ó réimse 

foinsí i bhfad níos leithne, agus a bhfuil deis níos mó acu a gcuid nuachta féin a roghnú, agus a 

aithint nach mbíonn gach alt seiceáilte ó thaobh na fírinne de nó scríofa ag iriseoir.  

 

• Cé gur deis atá sna meáin shóisialta, ní mór teagmháil a dhéanamh le daoine óga maidir leis 

na hardáin a úsáideann siad. Is fíor gur níos sciobtha atá bréagaisnéis agus nuacht dhiúltach 

ag scaipeadh, agus bíonn sé deacair ag daoine óga go háirithe idirdhealú a dhéanamh idir 

fothram agus nuacht. Deirtear nach bhfuil cuideachtaí meán sóisialta ag déanamh a ndóthain 

chun cuidiú leis an idirdhealú, agus go bhfuil gá le níos mó oideachais i scoileanna maidir le 

litearthacht sna meáin.  

Painéal 2: Líonraí trasteorann níos doimhne a fhorbairt sna meáin  

Ba é Kevin Rafter a rinne modhnóireacht ar an bpainéal seo ar a raibh na painéalaithe seo a leanas 

páirteach 

➢ Rónán Ó Domhnaill, An Coimisinéir um Fhorbairt na Meán  

➢ Deirdre McCarthy, An Stiúrthóir Nuachta agus Cúrsaí Reatha, RTÉ 

➢ Noel Doran, Eagarthóir, Irish News 

➢ Kirsty King, An Ceann Nuachta, Queen’s University Radio  

➢ John Purcell, Príomhoifigeach Feidhmiúcháin, KCLR 96FM agus Cathaoirleach Chraoltóirí 

Neamhspleácha na hÉireann  

 

Teachtaireachtaí barrthábhachtacha: 

• Phléigh an painéal na gnéithe a bhaineann le níos mó comhoibrithe trasteorann sna meáin 

nuachta. Tugadh ar aird go raibh tionscal na meán ag meath tríd is tríd, agus mar gheall air sin, 

tá sé níos dúshlánaí acmhainní a chur ar fáil d’oibríochtaí nó tuairisciú trasteorann, ach is ríléir 

go bhfuil mian sa tionscal na líonraí seo a choinneáil agus a mhéadú.  

 

• Tá na meáin nuachta ag iarraidh comhfhreagraithe ón taobh eile den teorainn a choinneáil ach 

is minic a chuirtear bac orthu sin a dhéanamh mar gheall ar shrianta airgid; moladh go mbeadh 

sé ina thairbhe i leith comhoibriú, agus i leith clúdach níos marthanaí agus níos rialta roinnt 

acmhainní a chur ar fáil don réimse seo.  

 

• D’fhéadfadh an easpa acmhainní bheith ina cúis le haird a dhíriú ar na scéalta is mó agus is 

conspóidí ón taobh eile den teorainn amháin agus go gcailltear amach ar an saol mar atá a 

chur i láthair.  

 

• Sna meáin ar líne, is féidir costais a laghdú trí intleacht shaorga agus algartaim, ach mar sin 

féin, féadann siad na cineálacha scéalta a bhfuil teacht ag an lucht féachana orthu a chúngú, 

agus ionadaíocht ar dhearcthaí conspóideacha nó míchuibheasacha sna meáin ar líne agus sna 

meáin shóisialta a mhéadú.  

 

• Tá dreasachtaí agus deiseanna geilleagracha ann le haghaidh tuilleadh comhoibrithe 

trasteorann i ndáil le tuairisciú, tá ábharthacht ar leith ag baint le réimsí eile ar nós spóirt, ach 

d’fhéadfaí comhoibriú i réimsí eile atá níos íogaire ó thaobh ama a chosc mar gheall ar sprioc-

amanna dochta. Thug an painéal ar aird freisin go bhféadfaí iriseoirí óga a spreagadh féachaint 

ar dheiseanna fostaíochta ar gach aon taobh den teorainn.  

 

• Luadh Coimisiún nua na Meán agus na scéimeanna atá beartaithe ina leith chun tacú le 

hiriseoireacht, mar aon leis an moladh a chur i bhfeidhm maidir le taighde a fhorbairt i ndáil 

le geilleagar meán uile-oileáin a fhorbairt agus maidir le comhoibriú idir na Meáin Seirbhíse 

Poiblí agus Soláthraithe Ábhar Seirbhíse Poiblí a uasmhéadú ar bhonn uile-oileáin.  

 

• Chonacthas go bhfuil an tóir atá ar scéalta ón taobh ‘eile’ den teorainn ag dul i méid le deich 

mbliana anuas, go háirithe scéalta daonspéise agus scéalta lena nasctar pobail. Mar gheall ar 

thionchar na meán sóisialta ar iriseoireacht, cuireadh le héagsúlacht na scéalta ar a bhfuil 

eagraíochtaí ag tuairisciú freisin, “ní léitheoirí agus éisteoirí amháin ár lucht féachana, is 

leantóirí iad anois freisin.”  

 

• Tarraingíodh aird ar an easpa nascachta ar fud iriseoireacht na mac léinn, le deiseanna ar 

chomhoibriú sa réimse seo, go mór mór i bhfianaise na bhfadhbanna coiteanna atá ag mic 

léinn amhail cóiríocht do mhic léinn, an costas maireachtála agus meabhairshláinte.  Moladh 

go gcuirfí comhdháil don oileán ar fad ar bun do mhic léinn iriseoireachta mar dhóigh chun 

naisc a chothú. 

• Chomh maith leis sin, tá easpa éagsúlachta i gceist le hiriseoireacht, agus le hiriseoireacht 

pholaitíochta go háirithe, a chuireann beaguchtach ar iriseoirí óga ó chúlraí éagsúla tabhairt 

faoi na gairmeacha seo. Clúdaíonn sé sin na mionlaigh, inscní agus eitneachtaí ar fad. Leagadh 

béim ar an easpa guthanna ón Lucht Siúil in iriseoireacht agus sna meáin agus éilíodh go 

bhfeicfí agus go gcloisfí guthanna tearcionadaithe ar bhonn níos forleithne, agus ní hamháin 

nuair is saincheisteanna a bhaineann le mionlach ar leith atá i gceist, ach iad a bheith le brath 

i ngach réimse príomhshrutha sna meáin.  

 

• I ndiaidh Chomhaontú Aoine an Chéasta, chonacthas go raibh comhoibriú agus tuairisciú 

trasteorann níos forleithne toisc go raibh ‘riachtanas práinneach’ i gceist. Bhí roinnt 

scéimeanna ann chun tacú le tuairisciú agus comhoibriú trasteorann, ach nuair a tháinig 

deireadh leis an soláthar acmhainní agus an riachtanas práinneach áfach, tháinig deireadh leis 

an gcomhoibriú freisin, in ainneoin dúil a bheith ann i gcónaí.  

 

• Tá comhoibriú ar siúl ar bhonn leanúnach maidir le tuairisciú faoin gcomhshaol, ach mar sin 

féin tá deis ar fáil ar thuilleadh comhoibrithe ós rud é go dtéann saincheist an athraithe aeráide 

i bhfeidhm ar an oileán ar fad. Tá dúshlán i gceist le scéal an athraithe aeráide a thuairisciú 

agus is réimse é ina bhféadfaí dea-chleachtas a chomhroinnt, dá bhrí sin, bheadh comhoibriú 

sa réimse seo luachmhar do gach dream a bhfuil páirt acu ann. 

Painéal 1 – Ionadaíocht ar Éirinn sna meáin – an méid a baineadh agus nár baineadh amach 

Pat Leahy, Irish Times 

Is é Pat Leahy an eagarthóir polaitíochta in The Irish Times. Is údar dhá leabhar sárdhíola 

é maidir le polaitíocht na hÉireann agus rinne sé líon clár faisnéise teilifíse do RTÉ.  

Roimhe seo, bhí sé ina leaseagarthóir agus eagarthóir polaitíochta in The Sunday 

Business Post. Bhain sé céim amach sa dlí sa Choláiste Ollscoile, Baile Átha Cliath agus  

is comhalta  Reuters é in Ollscoil Oxford. 

 

Razan Ibraheem, Iriseoir & Gníomhaí 

Is iriseoir Siriach-Éireannach í Razan Ibraheem a bhfuil saineolas aici ar litearthacht 

sna meáin agus ar ábhar meán sóisialta a dhearbhú. D’oibrigh sí le Kinzen agus 

Storyful News Agency agus chuir sí taighde ar fáil d’imscrúdú físiúil ó The New York 

Times a bhuaigh an duais Pulitzer sa bhliain 2020. Cuireann Razan le cláir raidió agus 

theilifíse in Éirinn ar bhonn rialta, agus taispeánadh a cuid oibre ina asraonta meán 

áitiúil agus idirnáisiúnta araon. D’ainmnigh Irish Tatler Razan mar Bhean Idirnáisiúnta na Bliana sa 

bhliain 2016. 

 

Ben Lowry, Belfast News Letter 

Is é Ben Lowry eagarthóir an Belfast News Letter. Cháiligh sé mar abhcóide sna 1990idí, 

agus d’oibrigh sé ina dhiaidh sin mar iriseoir in News International agus sa Belfast 

Telegraph sula ndeachaigh sé isteach sa News Letter sa bhliain 2007, áit ar éirigh sé ina 

leaseagarthóir sa bhliain 2013. 

 

Susan McKay, Ombusman an Phreasa 

D’éirigh Susan McKay ina Ombudsman Preasa na hÉireann an 3 Deireadh Fómhair 2022. 

Is as Doire ó dhúchas di, agus is scríbhneoir í a d’oibrigh mar iriseoir ar feadh roinnt 

mhaith blianta. 

I measc a cuid leabhar, tá “Northern Protestants – On Shifting Ground” (Blackstaff, 

2021), “Bear In Mind These Dead” (Faber, 2007) agus “Sophia’s Story” (Blackstaff,1998). Cuireadh a 

cuid aistí i láthair i roinnt mhaith díolaimí, lena n-áirítear “Show Your Work – Essays from the Dublin 

Review” (2022) agus “Impermanence” (No Alibis Press, 2022), agus “Great Irish Reportage” 

(Penguin, 2015). Foilsíodh a cuid iriseoireachta sa New Yorker, sa London Review of Books, sa New 

York Times, Field Day Review, san Irish Times agus sa Guardian, áit a raibh sí ina colúnaí rialta sular 

ceapadh í mar Ombudsman an Phreasa. Eagarthóir an Tuaiscirt sa Sunday Tribune ab ea í go dtí an 

bhliain 2004. Tá sí ar dhuine de na breithiúna don Ewart Biggs Award. 

Pearsa sinsearach a bhí inti in earnáil na NGOnna – ón mbliain 2009 chomh fada le 2012, bhí sí ina 

Príomhoifigeach Feidhmiúcháin i gComhairle Náisiúnta na mBan, agus bhí sí ar dhuine de bhunaitheoirí 

Ionad Éigeandála um Éigniú Bhéal Feirste sna 1980idí. Bhí sí ina comhalta den choiste cóid do 

rialaitheoir preasa na Breataine, Impress. 

 

 

 

 

 



10 
 

Steven McCaffrey, Social Change Initiative 

D’oibrigh Steven McCaffery mar iriseoir ar feadh 25 bliana, ar lena linn sin a bhí sraith post 

sinsearach eagarthóireachta aige i dTuaisceart Éireann agus i bPoblacht na hÉireann. Faoi 

láthair, tá sé ina Fheidhmeannach um Straitéis Chumarsáide don Social Change Initiative, ar 

NGO idirnáisiúnta é atá lonnaithe i mBéal Feirste, áit a mbaineann a chuid oibre le 

hiniúchadh a dhéanamh ar ról na meán i sochaithe atá scoilte go domhain. 

Painéal 2 – Líonraí trasteorann níos doimhne a fhorbairt sna meáin  

 

Rónán Ó Domhnaill, An Coimisinéir um Fhorbairt na Meán 

Ceapadh Rónán Ó Domhnaill mar Choimisinéir um Fhorbairt na Meán i gCoimisiún na 

Meán i mí Márta na bliana seo. Beidh freagracht ar an gCoimisinéir um Fhorbairt 

na Meán as earnáil na meán i gcoitinne a mhaoiniú agus a fhorbairt agus as líon 

moltaí barrthábhachtacha ó Thuarascáil an Choimisiúin um Thodhchaí na Meán a 

chur i bhfeidhm, lena n-áirítear comhoibriú idir na Meáin Seirbhíse Poiblí agus 

Soláthraithe Ábhar Seirbhíse Poiblí ar bhonn uile-oileáin a uasmhéadú. Chomh maith leis sin, 

déanfaidh an Coimisinéir um Fhorbairt na Meán maoirseacht ar bhearta chun comhionannas, 

éagsúlacht agus ionchuimsitheacht a chur chun cinn sna meáin agus chun tacú le 

hinbhuanaitheacht chomhshaoil in earnáil na meán. Beidh sé de phríomhfhreagracht ar an 

gCoimisinéir um Fhorbairt na Meán maoirseacht a dhéanamh ar athbhreithniú cuimsitheach i 

ndáil le seirbhísí Gaeilge a sholáthar ar fud chóras na meán. 

 

Deirdre McCarthy, An Stiúrthóir Nuachta agus Cúrsaí Reatha, RTÉ 

Tá Deirdre McCarthy ina Stiúrthóir Bainistíochta ar Nuacht agus Cúrsaí Reatha in RTÉ 

ó mhí Nollag na bliana 2022, agus í i gceannas ar chlúdach nuachta RTÉ maidir le 

himeachtaí náisiúnta agus idirnáisiúnta. Tá sí ar an gcéad bhean le tabhairt faoin 

bpost seo. Mar chuid de Bhord Feidhmiúcháin RTÉ, tá ról lárnach ag Deirdre maidir 

leanúint d’aistear claochlaithe RTÉ ó thaobh gníomhú i leith hathruithe leanúnacha. 

Roimhe seo, bhí ról ag Deirdre mar Eagarthóir Bainistíochta ar chláir Réigiúnacha agus Nuachta Raidió in 

RTÉ, ar lena linn sin a mhúnlaigh agus a mhéadaigh sí clúdach agus straitéis nuachta polaitíochta 

agus réigiúnach na heagraíochta, ag cur leis an aschur digiteach go háirithe. Roimhe sin, bhí Deirdre 

ina hEagarthóir um Chlúdach Polaitíochta RTÉ i dTeach Laighean, ag tabhairt ceannaireachta maidir 

le scéalta nuachta polaitíochta a thuairisciú mar aon le maoirseacht a dhéanamh ar imeachtaí 

náisiúnta a chraoladh beo ar nós Olltoghcháin, díospóireachtaí toghcháin agus Reifrinn, lenar áiríodh 

reifrinn maidir le Comhionannas Pósta agus Ginmhilleadh. 

 

 

Noel Doran, Eagarthóir, Irish News 

Tá Noel Doran ar an eagarthóir nuachtáin laethúil is faide seirbhís in Éirinn agus san RA, agus é ina 

phost in The Irish News ón mbliain 1999. Chuaigh sé isteach in The Irish News mar leaseagarthóir sa 

bhliain 1993, i ndiaidh dó róil foirne a bheith aige le The Belfast Telegraph, The Ballymena Observer, 

The Antrim Guardian agus Downtown Radio/Cool FM. 

Bhuaigh The Irish News líon duaiseanna le linn a théarma oifige, lena n-áirítear nuachtán 

réigiúnach na bliana ó Chumann Eagarthóirí na RA. In 2020, vótáil léitheoirí an láithreáin 

ghréasáin Hold the Front Page é mar eagarthóir réigiúnach RA an 21ú céad. 

Kirsty King, Queen’s University Radio 

Is í Kirsty King an ceannaire reatha ar sheirbhís nuachta The Scoop ag Queen’s Radio, 

atá ar an láithreán gréasáin meán is mó do mhic léinn i dTuaisceart Éireann, agus a 

léiríonn ábhar craolacháin, scríofa agus físe ar bhonn rialta. Le linn na tréimhse a 

chaith sí ag The Scoop, chuir sí podchraoladh i láthair inar díríodh ar shaincheisteanna 

atá roimh mhná i dTuaisceart Éireann,  bhuaigh sí an Saothar Polaitíochta Éireannach is 

Fearr ag Gradam Réigiúnach an Chumainn Foilsitheoireachta Mac Léinn sa bhliain 2022 agus 2023, 

agus le tamall gearr anuas, d’óstáil sí díospóireacht phainéil maidir le ról na mban sa phróiseas 

síochána mar chuid den Belfast Imagine Festival of Ideas & Politics. Bhain sí céim amach le gairid ó 

Ollscoil na Banríona le BA i Litríocht an Bhéarla agus tá sé i gceist aici tús a chur le MA san 

Iriseoireacht in Ollscoil Uladh i mí Mheán Fómhair seo chugainn. 

 

 

John Purcell, Príomhoifigeach Feidhmiúcháin, KCLR 96FM agus Cathaoirleach Chraoltóirí 

Neamhspleácha na hÉireann 

Tá John Purcell ina Chathaoirleach ar Chraoltóirí Neamhspleácha na hÉireann agus tá 

sé ina scairshealbhóir agus stiúrthóir a bhunaigh KCLR 96fm freisin, áit a bhfuil sé mar 

Phríomhfheidhmeannach agus a gcuireann sé clár maidir le cúrsaí gnó i láthair gach 

seachtain. Áirítear lena thaithí ar chúrsaí raidió roimhe seo cathaoirleacht a 

dhéanamh ar an iarratas don cheadúnas bunaidh do NewsTalk sa bhliain 1999, áit a 

raibh sé ina Stiúrthóir chomh fada leis an mbliain 2021. Chomh maith leis sin, bhí sé ina 

imscrúdaitheoir agus stiúrthóir bunaidh de chuid Beat 102 103. Chomh maith leis sin tá John ar an 

gCathaoirleach bunaidh ar Radiocentre Ireland, ar eagraíocht é a chuir RTÉ agus IBI ar bun i gcomhar 

lena chéile chun an chumhacht atá leis an raidió mar mheán margaíochta a chur chun cinn. Chomh 

maith leis sin, tá sé ina Stiúrthóir ar IRS+ agus Kilkenny Employment for Youth agus ina iar-

Chathoirleach ar Fhéile Ealaíon Chill Chainnigh agus ina iar-Uachtarán ar Chomhlachas Tráchtála agus 

Tionsclaíochta Chill Chainnigh. Tá BA aige sa Pholaitíocht agus Stair ó Choláiste na hOllscoile, Baile 

Átha Cliath agus tá MA aige i Léann na Cumarsáide agus an Chultúir ó Ollscoil Chathair Bhaile Átha 

Cliath. 

An Modhnóir 

Kevin Rafter, Ollscoil Chathair Bhaile Átha Cliath 

Is Lán-Ollamh sa Chumarsáid Pholaitíochta ag Ollscoil Chathair Bhaile Átha Cliath é 

Kevin Rafter. Tá sé ina údar/eagarthóir ar bhreis agus dosaen leabhar maidir le 

polaitíocht agus meáin na hÉireann, lena n-áirítear Taoisigh and the Arts (2022) agus 

Resilient Reporting: Media Coverage of Irish Elections since 1969 (2020). Tá a chuid 

taighde dírithe ar iriseoireacht pholaitíochta, fógraíocht pholaitíochta, Uachtarán na 

hÉireann agus clúdach na meán maidir le toghcháin. Foilsíodh a chuid taighde i mbreis agus seasca 

caibidil leabhair agus iris acadúil idirnáisiúnta. Ón tráth a ndeachaigh sé isteach in Ollscoil Chathair 

Bhaile Átha Cliath, sa bhliain 2010, bhí sé ina Cheann ar Scoil na Cumarsáide, ina Dhéan Comhlach 

maidir le Taighde agus ina Chathaoirleach ar an gclár MA um Chumarsáid Pholaitíochta. Roimhe seo, 

d’oibrigh sé mar iriseoir polaitíochta agus bhí poist shinsearacha aige i Nuacht RTÉ, an Irish Times, 

Sunday Times agus sa Sunday Tribune mar aon le bheith ina eagarthóir ar an irisleabhar Magill. Is 

Stiúrthóir Cairte cáilithe é ag Institiúid na Stiúrthóirí (Londain), bhí sé ina Chathaoirleach ar Choiste um 

Chomhlíonadh Údarás Craolacháin na hÉireann, agus, ón mbliain 2019 i leith, tá sé ina Chathaoirleach ar an 

gComhairle Ealaíon. 

Mar chuid de Thionscnamh an Oileáin Comhroinnte 

Gov.ie/sharedisland 

 

 

 

 

 

 

 
 

 

 


